
 

Reykjavík 17.10.2025 

Menningar-, nýsköpunar- og háskólaráðuneytið 
Skrifstofa menningar og skapandi greina 

Efni: Umsögn Bandalags íslenskra listamanna um frumvarp til laga um menningarframlag 
streymisveitna 

Stjórn Bandalags íslenskra listamanna (BÍL) fagnar áframhaldandi vinnu við frumvarp til laga um 
menningarframlag streymisveitna og styður markmið þess um að efla íslenska menningu og tungu. 
BÍL hefur ítrekað bent á mikilvægi þess að erlendar streymisveitur taki eðlilegan og sanngjarnan þátt í 
því menningarumhverfi sem þær starfa í hér á landi. 

BÍL styður innleiðingu 5% menningarframlags af tekjum streymisveitna af áskriftum á Íslandi, enda sé 
um hóflegt framlag að ræða sem geti haft raunveruleg áhrif, að því gefnu að tryggt sé að fjármunir 
renni til raunverulegrar eflingar íslenskrar kvikmyndagerðar og frumsköpunar, þar sem íslenskir 
höfundar og leikstjórar koma að verkefnunum. 

Í frumvarpinu er „innlent efni“ skilgreint sem kvikmyndir, sjónvarpsefni og heimildamyndir með 
íslenska menningarlega skírskotun eða þar sem meirihluti talmáls er á íslensku og helmingur 
framleiðslukostnaðar fellur til á Íslandi. Eins og skilgreiningin er nú gætu streymisveitur fjárfest í 
framleiðslu á efni á borð við Love Island, sem væri tekið upp hér á landi á íslensku en byggt á erlendri 
fyrirmynd, án þátttöku íslenskra höfunda. Slík framleiðsla myndi ekki efla íslenska menningu eða 
frásagnarhefð. 

BÍL leggur til að skilgreining á „innlendu efni“ verði breytt þannig að aðkoma íslenskra 
kvikmyndahöfunda, handritshöfunda og leikstjóra sé skilyrði þess að verkefni teljist innlent. Það væri 
í mun betra samræmi við markmið frumvarpsins um að efla íslenska menningu og tungu.  

Stjórn BÍL lýsir vilja til áframhaldandi samráðs við ráðuneytið til að tryggja að menningarframlag 
streymisveitna verði raunveruleg fjárfesting í íslenskri menningu, ekki eingöngu tæknileg útfærsla á 
framleiðslu innanlands. 

F.h  Stjórnar BÍL 

